
13

A ra fin se fermò d'onde dra gente

Ciù nobbile, e çernûa stava ra sciô,

E començò da un lœugo assæ eminente

A parlâ con grandissimo savô:

Comme da ra Bocchetta zù in torrente

Ven ra neive desfæta da ro Sô;

Eran ri sò descorsi, e così a ton,

Ch'o n'imbrignava Lodi, e Bôdisson.[1]

E' pù vegnûo ancœu quella giornâ,

Pe ra quæ eì buttaoù tanti sospîi,

Da poeì a braçço aværto massacrâ

Ri nemixi de Dio chì tutti unîi.

Se savesse i sò arcani interpretâ,

Diræ che senza fâghe tanti asbrîi;

Stà scrîto in çê, che con uña battaggia

Ro cointo aggiusteremmo a sta canaggia.

Çento vittorie ottegniremmo in uña

Ne ghe sarà ciù reizego o fadiga

Sciù ro mæ onô n'aggiæ poira nisciuña

In veì tant'ommi, ch'ha l'armâ nemiga.

Questa marmaggia mai ben se raduña,

Nell'ordinâse sempre ciù s'intriga:

In gran parte son gente da baston,

Sicchè pochi porran intrâ in azion.

Ne vegniran incontra regâçê;

Ma sença cœu, senç'arte, e sença forza,

Comme castagne guaste, o rozziggæ

Che poæran boñe in veìre con ra scorza.

Se a peççigane un çento començæ,

Ro resto farà subito de l'orza;

Miræ zà a quanti tremma in man ra spâ;

Parælan giusto uscîi da l'Ospiâ?

Veddo là un Capitañio gallonaoù,

Con ri mostasci a côa de scorpion,

Foscia o l'avrà zà j'Arabi dommaoù,

Ma pe ressiste a noî o non è bon.

Quando quest'arte o l'avesse tettaoú,

Côse farâlo in tanta confuxon?

Pochi o conosce, lê no è conosciûo;

Atro ghe vœu, se Briggida è a ro scûo.[2]

Mi sì che Cappo son d'Ommi çernûi,

Capaçi a stâ treì giorni con un pan;

Quando átre votte se semmo battûi

Semmo stæti portæ in parma de man:

Sò ri paeixi onde voî seì nasciûi,

Sò dive chi è Martin, chi è Çeprian;

Se un de voî âtri fa fœura l'anghilla,[3]

Sò dî se l'è ro Gioppo o pù Ballilla:[4]

Mi no pretendo che arrôsæ montagne,

Ni che me regalæ un gran giojello.

Ma fœu de tempo no çerchæ lazagne

Comme r'invriægoin per Pontixiello:[5]

Fæve chì onô comme in re âtre campagne,

Che dri nemixi se farà un maxello.

Emmo descorso assæ? Veggo distinto

In cêa d'ognun ro cœu; andæ ch'eì vinto.







	↑ Due Avocati[sic] celeberrimi di Genova.

	↑ Termine usato da' Genovesi per spiegare quanto sia difficile provedere[sic] in un'affare[sic] incognito.

	↑ Spada.

	↑ Due del Popolo, che hanno mostrato coraggio nella guerra del 1746.

	↑ Uno de' Quartieri della Città abbondante di Taverne.

